
Abstract:  In this article, a retrospective analysis of the formation and development of social 

protection measures for the needy population in Uzbekistan was carried out. Also, the social views 
of the thinkers of the 9th-13th centuries reveal the issues of social protection, the essence of the state 
social policy of the era of Amir Temur and the Timurids. In the recent past, specific features of social 
support of the population have been studied in Uzbekistan. 

Oʻzbekistonda ijtimoiy himoya tizimi tarixiga nazar solsak, insonlarni turli hayotiy voqea-

hodisalar – kasallik, qarilik, tabiiy ofatlar, boshqa baxtsiz hodisalarning ogʻir va koʻngilsiz 
oqibatlaridan himoyalashning alohida koʻrinishlari, uning tarkibiy qismlari, amalga oshirish 
mezonlari, meʼyorlari, mexanizm va institutlarining bosqichma-bosqich shakllanib borganligining 
guvohi boʻlamiz. Xususan, oʻzini-oʻzi moddiy taʼminlay olish imkoniyati cheklangan, mehnat 
qobiliyatini yoʻqotgan yoki ishlab chiqarishda bevosita band boʻlgan aholi qatlamlarini ijtimoiy 
muhofazalash muammosi tarixiy taraqqiyotning barcha bosqichlarida dolzarb masalalardan biri 
boʻlib kelgan. Xususan, Markaziy Osiyoda aholini kam taʼminlangan muhtoj qismini ijtimoiy 
himoyalashning anʼanaviy shakli mavjud boʻlib, unga koʻra, oila, qoʻni-qoʻshnilar, bir hududda 
istiqomat qiluvchi jamoa vakillari tomonidan amalga oshirilgan. Sharq mamlakatlarida, jumladan, 
Oʻrta Osiyoda ijtimoiy muhofazaning qadimgi davrga xos boʻlgan shakllari haqidagi ilk maʼlumotlar 
zardushtiylik dinining muqaddas kitobi «Avesto»da keltiriladi. Zardushtiylik oʻz davrida insonning 
yer yuzida farovon yashashiga katta ahamiyat bergan olijanob dinlardan boʻlib, uning taʼlimotidagi 
ezgu niyat, latif soʻz, yaxshi ishning mujassamligi deyilganda faqirlarga mehribonlik, insonparvarlik, 
kishiga isnod keltiruvchi ishlardan xoli boʻlish tushunilgan. «Avesto»ning eng qadimgi Yashtlar 
qismida tabiiy va ijtimoiy hayotning alohida sohalarini boshqarib turuvchi tangrilar mavjud deb 
hisoblanib, jumladan, ijtimoiy barqarorlik, farovonlik maʼbudi – Parendi qabilalarni parokandalikka 
eltuvchi zoʻravonlik, bekorga qon toʻkishlar, faqir kishilarga nisbatan adolatsizlik, ularning mol-
mulkiga ziyon yetkazishni qoralagan, vayronalik va halokatlarning oldini olish uchun halol mehnat 
bilan tinch-totuv yashashga chaqirgan [3; 110]. Bizningcha, shu tariqa zardushtiylik dinining asosiy 
tamoyillari oʻz zamonasida aholining turli qatlamlari oʻrtasidagi nomutanosiblikni tartibga 
soluvchilik vazifasini oʻtagan.  

VI-VIII asrlar (ilk oʻrta asrlar) da islom dinining insonparvarlik gʻoyalari taʼsirida aholining 
muhtoj qatlamlarini ijtimoiy muhofazalash choralari yaxlit tizim koʻrinishida boʻlmasa-da, 
nogironlar, yetim-yesirlar, qariyalar, beva-bechoralarga gʻamxoʻrlik qilish shaklida qoʻllana 
boshlaydi. Ushbu davrdan joriy etilgan zakotdan yigʻilgan mablagʻlar asosida maxsus jamgʻarmalar 
tashkil qilinadi. Mazkur jamgʻarmalar hisobidan kambagʻallar, qarzdorlarga koʻmaklashish, qullikka 
tushganlarni ozod qilish, och-nahorlar, yetim-yesirlar va beva-bechoralarga oziq-ovqat ulashish 
maqsadida foydalaniladi. Bu ezgu amallarni keng yoyilishida hadislarning taʼsiri katta boʻlib, unda 
xususan,  «Nafaqa berishni oʻzingdan boshla! Agarda ortsa oila aʼzolaringga sarfla, agarda ulardan 
ham ortsa qarindoshlaringga sarfla. Agarda qarindoshlaringdan ham ortsa shu yoʻsinda avval yaqin, 
keyin uzoqlaringga sarflayver», – deb taʼkidlanadi [4; 475-476]. Zero, ibratli ishlar, imon-eʼtiqod, 
adolat, xolislik, poklik, yolgʻon gapirmaslik, beva-bechoralar, yetim-yesirlarning haqqiga koʻz 
tikmaslikka chaqiruvchi ushbu oʻgitlar, pand-nasihatlar Sharq xalqlariga xos boʻlgan jamoaviy 
birdamlik va hamdardlikni oʻzida aks ettiradi. Oʻrta Osiyo Sharq dunyosining ilmiy-madaniy 

markaziga aylangan IX-XIII asrlarda yashab ijod etgan mutafakkirlar oʻz ijtimoiy qarashlarida 
jamiyatning mehnat qobiliyatiga ega boʻlmagan yoki turli hayotiy voqea-hodisalar natijasida ushbu 
qobiliyatini yoʻqotgan zaif, ojiz qatlamlarining ijtimoiy-iqtisodiy manfaatlarini himoyalash 
muammolarini oʻrganar ekanlar, mutafakkirlardan Abu Nasr Forobiy, Xoʻja Bahovuddin 
Naqshbandiylar insonni jismoniy va ruhiy holatidan qatʼiy nazar, oʻzi uchun moddiy farovonlik 
yarata olish qudratiga ega boʻlgan mukammal mavjudot va oʻzgalar yordamiga umid qilishni 
boqimandalik deb biladilar. Jumladan, Abu Nasr Forobiy (873-980) oʻzining «Fozil odamlar shahri» 
asarida inson «ojiz banda» emas, aksincha, oʻzi uchun zaruriy farovonlikni yarata olish qudratiga ega 
boʻlgan borliq ekanligini taʼkidlaydi [3; 176]. Tasavvuf taʼlimotining mashhur namoyondalaridan 
Xoʻja Bahovuddin Naqshbandiyning tariqati asosini mehnatsevarlik tashkil qilib, kun koʻrish uchun 
mehnat qilishi zaruriyatini koʻrsatadi. Fikrimizcha, mazkur fikrlar mehnat qobiliyatiga ega boʻlgan 
aholi qatlamiga nisbatan bildirilgan boʻlib, insonni oʻz aqliy va jismoniy imkoniyatlaridan oqilona 
foydalanishga undaydi. Ammo, biz bilamizki, jamiyat taraqqiyotining har bir bosqichida aholining 
mustaqil hayot kechirish qobiliyatiga ega boʻlmagan ojiz qatlamlari mavjud boʻlib, ular oʻzgalar 
gʻamxoʻrligiga muhtojdirlar. 

